
Iesu yn Llyfr Datguddiad
Iesu Grist fel llywydd y bydysawd neu’r cosmos.
(Datguddiad 4-19)
Ond dyma un o’r arweinyddion ysbrydol yn dweud wrtho i, "Stopia wylo! Edrych! Mae'r Llew o lwyth Jwda, disgynnydd y Brenin Dafydd, wedi ennill y frwydr. Mae e'n gallu torri’r saith sêl ac agor y sgrôl." (Datguddiad 5:5)

Rydyn ni wedi gweld bod Iesu’n cael ei alw’n llew, ond mae o hefyd yn cael ei adnabod fel ‘disgynnydd y Brenin Dafydd’,
Eseia 11:1-2  Ond bydd brigyn newydd yn tyfu o foncyff Jesse,a a changen ffrwythlon yn tyfu o'i wreiddiau.  Bydd ysbryd yr ARGLWYDD yn gorffwys arno: ysbryd doethineb rhyfeddol, ysbryd strategaeth sicr, ysbryd defosiwn a pharch at yr ARGLWYDD. 
Dyma’r un i lywio’r bydysawd – mae e mor addas. Mae ganddo ‘r holl gymwysterau – doethineb rhyfeddol a strategaeth sicr. Mae popeth yn ei le.  Mae’r blaenoriaethau cywir ganddo. Yn sicr mae’r gallu ganddo i wneud y waith.

Bydd Duw yn ennill y fuddugoliaeth. Dyw e ddim yn barnu yn ôl y golwg – fedrwch chi ddim ei seboni. Bydd yn taro ac yn lladd y rhai anwir, allwch chi ddim chwarae ag e na’i brynu. Mae Iesu’n farnwr cyfiawn a chwbl deg. Y canlyniad fydd gwir heddwch. Mae Eseia 11 yn dangos i ni rhai esiamplau o’r gwir heddwch yma, 

Bydd y blaidd yn cyd-fyw gyda'r oen, a'r llewpard yn gorwedd i lawr gyda'r myn gafr. Bydd y llo a'r llew ifanc yn pori gyda'i gilydd, a bachgen bach yn gofalu amdanyn nhw. 
Bydd y fuwch a'r arth yn pori gyda'i gilydd, a'u rhai ifanc yn cydorwedd; a bydd y llew yn bwyta gwellt fel ych. 
Bydd babi bach yn chwarae wrth nyth y cobra a phlentyn bach yn rhoi ei law ar dwll y wiber.  (Eseia 11:6-8)
Mae yna drydydd disgrifiad o Iesu eto yn Datguddiad 5,

Yna gwelais Oen oedd yn edrych fel petai wedi ei ladd. Roedd yn sefyll rhwng yr orsedd a'r pedwar creadur byw a'r arweinwyr ysbrydol oedd o'i chwmpas hi. Roedd ganddo saith corn a saith llygad (yn cynrychioli Ysbryd cyflawn perffaith Duw sydd wedi ei anfon allan drwy’r byd i gyd). 7 Aeth i gymryd y sgrôl o law dde yr Un oedd yn eistedd ar yr orsedd. (Datguddiad 5:6-7)
Mae’r darlun sy’n cael ei ddefnyddio yma, o’r Oen wedi ei ladd, yn ddarlun enwog iawn yn y Beibl. Mae’n dod o Eseia 53, sef proffwydoliaeth a wnaed gannoedd o flynyddoedd cyn i Iesu gael ei eni fe baban ym Methlehem. Mae’r adnodau yn Eseia 53 a Datguddiad 5 yn ein hatgoffa ni o dynerwch Iesu.
 5 Do, cafodd e ei anafu am ein bod ni wedi gwrthryfela, cafodd e ei gleisio am ein bod ni ar fai. Cafodd e ei gosbi i'n gwneud ni'n iawn, ac am iddo fe gael ei guro cawson ni ein hiacháu. 6 Dyn ni i gyd wedi crwydro fel defaid — pob un yn mynd ei ffordd ei hun; ond dyma'r Arglwydd yn rhoi arno fe ein heuogrwydd ni i gyd.”  
7 Cafodd ei gam-drin a'i boenydio, ond wnaeth e ddweud dim; fel oen yn cael ei arwain i'r lladd-dy. Yn union fel mae dafad yn dawel pan mae'n cael ei chneifio, wnaeth e ddweud dim. 8 Cafodd ei gymryd i ffwrdd heb achos llys teg — pwy oedd yn malio beth oedd yn digwydd iddo? Cafodd ei dorri i ffwrdd o dir y byw, a'i daro am fod fy mhobl i wedi gwrthryfela.  

Eseia 53 (5-8)
Iesu ydy’r un sy wedi ei aberthu, yr un sy wedi ein prynu ni â’i waed a’n gwneud ni yn frenhinoedd ac offeiriaid. Mae e wedi talu am yr hawl i sathru pechod a Satan dan draed.

